
Mannauðsstefna Tryggja 

 

Markmið Tryggja er að ráða, efla og halda hæfu og traustu starfsfólki. Lögð er sérstök áhersla á að 

Tryggja hafi yfir að ráða áhugasömu starfsfólki sem stuðlar að jákvæðri menningu með sterkri liðsheild, 

tækifærum til þróunar, hvatningu til að sýna frumkvæði, opnum skoðanaskiptum og góðri miðlun 

upplýsinga. Þannig tryggjum við aukna starfsánægju starfsfólks. Mannauðsstefna Tryggja miðar að því að 

allar ákvarðanir sem teknar eru, og snúa að sambandi Tryggja og starfsfólki þess, skapi forsendur til að 

framtíðarsýn fyrirtækisins verði að veruleika. 

Stefnan skiptist í 6 megin flokka: 

1. Tryggja hefur yfir að ráða hæfu, vel menntuðu, heiðarlegu og áhugasömu starfsfólki 

2. Metnaðarfullt og jákvætt starfsumhverfi 

3. Þekking og fræðsla stuðlar að vexti  

4. Liðsheildin skiptir sköpum 

5. Jafnlaunastefna 

6. Jafnrétti og jöfn tækifæri 

 

Mannauðsstefna Tryggja er samþykkt af stjórn, framkvæmdastjórn og er mannauðsráðgjafi eigandi 

hennar. Stefnuna skal endurskoða á tveggja ára fresti og ber mannauðsráðgjafi ábyrgð á að endurskoðun 

eigi sér stað. Stefnan er birt á vefsíðu fyrirtækisins og starfsmannavef. 

1. Tryggja hefur yfir að ráða hæfu, vel menntuðu, heiðarlegu og áhugasömu starfsfólki 

Markmið Tryggja er að skapa metnaðarfullt og jákvætt vinnuumhverfi. Lykillinn að þeirri sýn felst í 

mannauði fyrirtækisins, þar sem gildi fyrirtækisins; traust, trúnaður, þjónusta og framsækni, eru höfð að 

leiðarljósi. Gott og ánægt starfsfólk er grunnurinn að vel reknu fyrirtæki og er starfsfólkið því ein helsta 

auðlindin okkar og mannauðsstefnan felur í sér að vera stefnumarkandi og styðjandi við gildi Tryggja og 

stuðla þannig að samkeppnishæfni fyrirtækisins.  

Þess vegna sækist fyrirtækið eftir metnaðarfullu fólki með fjölbreyttan bakgrunn. Okkar umhverfi hentar 

einstaklingum sem eru hugmyndaríkir, hugrakkir, hugsa til framtíðar og langar að upplifa að framlag 

þeirra skipti máli. 

Tekið er á móti umsækjendum með faglegu og jákvæðu viðmóti og fyrirtækið er kynnt á markvissan hátt. 

Umsækjendur eru settir undir sömu mælistiku og fara í gegnum sama ferli. Lögð er áhersla á að öllum 

umsækjendum sé svarað. Mannauðsráðgjafi kemur að ráðningum sem óháður aðili sem tryggir faglega 

ráðningu. 

Að mörgu þarf að huga þegar nýr starfsmaður er valinn, t.d. að persónuleg gildi samsvari gildum Tryggja 

ásamt samsetningu og menningu viðkomandi einingar. Ef samsetning teymis er einsleit er mikilvægt að 

auka fjölbreytni innan hópsins. Þetta á bæði við um innri og ytri ráðningar. Mjög mikilvægt er að ráða 

fólk í störf við hæfi. 

Nýtt starfsfólk þarf að komast hratt og örugglega inn í starfið, vita til hvers er ætlast af því, læra á þau 

verkfæri og vinnubrögð sem þarf til að ná árangri.  

Mannauðsráðgjafi ber ábyrgð á faglegri ráðgjöf og stuðningi við starfsfólk og stjórnendur. 

Við ákvörðun um starfslok er byggt á frammistöðu, reynslu og viðhorfi starfsfólks. Þegar starfslok nálgast 

vegna aldurs leitast Tryggja við að finna farsælar lausnir báðum aðilum til hagsbóta. 

 

2. Metnaðarfullt og jákvætt starfsumhverfi  

Tryggja leggur sig fram við að bjóða upp á umhverfi þar sem jafnvægi á milli vinnu og einkalífs helst í 

hendur. Reynt er að lágmarka yfirvinnu og leitast er við að viðburðir og námskeið séu haldin á vinnutíma 

þar sem því er við komið.  

Við bjóðum upp á sveigjanleika fyrir starfsfólk þar sem slíkt er mögulegt til að auðvelda jafnvægi á vinnu 

og einkalífi. Við skiljum að sveigjanleiki og sjálfstæði eru nauðsynleg þar sem fólk vill ná árangri og fer 

sveigjanleiki í báðar áttir, þ.e. starfsmaður getur sinnt persónlegum erindum á vinnutíma og sýnir 

fyrirtækinu sveigjanleika á móti þegar þörf krefur. Mismunandi fjölskylduaðstæðum, s.s. veikindum 

barna eða umönnun aldraðra foreldra, er sýndur skilningur.  

Tryggja leggur metnað sinn í að starfsfólk hafi yfirsýn yfir starfsemina og sýni frumkvæði við öflun 

upplýsinga, m.a. með því að sækja kynningar, fundi og lesa efni sem birt er á innri vef. Þannig er 

starfsfólk virkjað í mótun starfseminnar. Viðhorf starfsfólks er kannað en endurgjöf og eftirfylgni hennar 

tryggir stöðugar framfarir fyrirtækisins. Mannauðsráðgjafi framkvæmir kannanir, greiningar og mælingar 

reglulega. 

Við styðjum við heilbrigði og góða líðan starfsfólks. Starfsfólk er hvatt til að stuðla að heilsu og vellíðan, á 

vinnustaðnum sem utan, og taka þannig þátt í að skapa starfsumhverfi sem er laust við einelti og 

kynferðislega áreiti. Mannauðsráðgjafi hugar reglulega að öryggi, heilsu og aðbúnaði starfsfólks. 

 

3. Þekking og fræðsla stuðlar að vexti  

Við erum meðvituð um mikilvægi endurmenntunar starfsfólks. Til að fyrirtæki geti vaxið, þróast og náð 

markmiðum sínum í síbreytilegu umhverfi, er mikilvægt að starfsfólk okkar fái tækifæri til að bæta 

þekkingu sína og færni. Grunnurinn að öflugu og fjölbreyttu fræðslustarfi er markviss þarfagreining sem 

unnin er í samvinnu við starfsfólk alls fyrirtækisins. Góð þekking starfsfólks skilar meiri árangri og 

starfsfólk er ánægðara í starfi. 

Markviss þjálfun nýs starfsfólks er lykilatriði í að stytta þann tíma sem það tekur nýliða að ná fullum 

afköstum. Fyrstu kynni nýs starfsfólks á fyrirtækinu geta mótað viðhorf þeirra til langs tíma og er því 

mjög mikilvægt að skapa jákvæð tengsl frá upphafi. 

Starfsfólk og stjórnendur þurfa að vera vakandi fyrir fræðsluþörfum, bæði persónulega og hjá sinni 

einingu. Starfsfólk sem fer á námskeið, les áhugaverðar greinar eða fer á ráðstefnur á að miðla þekkingu 

sinni áfram til samstarfsfólks. Starfsfólk sem er með sérfræðiþekkingu á ákveðnu sviði er hvatt til að 

miðla henni áfram. Þannig skapast enn meiri verðmæti í mannauði fyrirtækisins. 

Uppbyggjandi og markviss endurgjöf er forsenda þess að starfsfólk geti bætt sig og gerir starfsþróun 

markvissari. Starfsfólk og stjórnendur bera sameiginlega ábyrgð á því að frammistaða sé rædd reglulega. 

Mikið er lagt upp úr tækifærum til starfsþróunar og eru fjölbreytt tækifæri í boði fyrir starfsfólk til að 

vaxa og þróast í starfi. Starfsþróun getur verið af ýmsum toga, til dæmis getur hún falist í fræðslu og 

þjálfun, nýjum verkefnum eða aukinni ábyrgð. Það er á ábyrgð starfsfólks að sýna frumkvæði og metnað 

til að þróast í starfi og takast á við nýjar áskoranir. 

 

4. Liðsheildin skiptir sköpum 

Tryggja leggur áherslu á menningu þar sem uppbyggileg og lausnamiðuð samskipti eru ríkjandi. Gagnrýni 

er nauðsynleg en það er ekki sama hvernig hún er sett fram. Neikvæðni leiðir sjaldan til uppbyggilegrar 

umræðu. 

Tryggja leggur metnað í að ná árangri og fagna þegar vel hefur tekist til. Ánægja starfsfólks ræðst að 

miklu leyti af árangri og því er mikilvægt að fagna áfangasigrum sem verður hvatning til frekari verka. 

Hægt er að fagna með margvíslegum og einföldum hætti, s.s. kaffispjalli, hrósi, „high five“, klappi á 

bakið, ábendingu á innri vef o.s.frv. Spörum ekki hrósið! 

Lögð er áhersla á að menningin hjá Tryggja sé hvetjandi og leiði til árangurs. Mikilvægt er að starfsfólk 

hafi umbóð til athafna, fái hrós og endurgjöf, nauðsynlegar upplýsingar og tækifæri til að taka þátt í 

verkefnum og þróun fyrirtækisins. 

Tryggja er stöðugt í mótun og allt sem starfsfólk gerir til að hafa áhrif á starfsumhverfið mótar fyrirtækið. 

Hafa ber í huga að starfsfólk mótar fyrirtækið með orðum og athöfnum, jafnt í stórum sem smáum 

málum. Gerð er sú krafa til starfsfólks að það sýni eldmóð og fagmennsku og vinni saman að því að 

framfylgja gildum og stefnum Tryggja. Hver einasti starfsmaður gegnir því hlutverki að skapa bestu 

liðsheildina. Gildi Tryggja eru þjónusta, traust, trúnaður og framsækni. 

Við leggjum áherslu á að starfsfólk Tryggja lifi og tileinki sér gildi fyrirtækisins og sköpum grundvöll til að 

svo megi verða. Með því sköpum við skemmtilegra starfsumhverfi, betri vinnustað og sterkari liðsheild 

sem eykur árangur og ánægju viðskiptavina. 

 

5. Jafnlaunastefna 

Við ákvörðun um starfskjör er tekið mið af árangri, ábyrgð, álagi, frammistöðu og markaðsaðstæðum, 

allt innan ramma kjarasamninga. Markmið með jafnlaunastefnu er að Tryggja gæti ávallt að fyllsta 

jafnréttis á milli kynja við launaákvarðanir. Jafnlaunastefnu Tryggja er ætlað að tryggja réttindi um að 

starfsfólki skulu greidd jöfn laun og skulu njóta sömu kjara fyrir sömu eða jafnverðmæti störf, óháð kyni. 

Með jöfnum launum er átt við að laun skulu vera ákveðin á sama hátt fyrir alla, óháð kyni, og nær 

stefnan einnig til kjara hvað varðar lífeyris-, orlofs-, og veikindarétt og hver önnur starfskjör eða réttindi 

sem metin verða til fjár.  

Til þess að framfylgja stefnunni fer Tryggja fram á að öðlast Jafnlaunastaðfestingu skv. lögum nr. 

150/2020 um jafna stöðu og jafnan rétt kynjanna (jafnréttislög) þegar fjöldi starfsfólks er orðinn meiri en 

25 á ársgrundvelli. Mannauðsráðgjafi Tryggja skal vera meðvitaður um að stöðugar umbætur þurfa að 

eiga sér stað og skuldbindur Tryggja sig til að bregðast við þeim mögulegu frávikum sem kynnu að koma 

upp. 

 

6. Jafnrétti og jöfn tækifæri 

Tryggja leggur áherslu á jafnrétti óháð kyni og að nýta skuli til jafns styrkleika alls starfsfólks óháð kyni. 

Tryggja vinnur sérstaklega að jafnri meðferð starfsfólks og því að koma í veg fyrir hverskonar mismunum 

innan fyrirtækisins vegna kynþáttar, þjóðernisuppruna, trúar, lífsskoðunar, fötlunar, skertrar starfsgetu, 

aldurs, kynhneigðar, kynvitundar, kyneinkenna eða kyntjáningar1.  

Í auglýsingum eru störf ókyngreind. Þegar við höfum val um jafnhæfa einstaklinga skal ráðinn 

einstaklingur hallar á í einingunni. Gildi Tryggja og samsetning sviðs/deildar/einingar eru því höfð til 

hliðsjónar við ráðningar. Stefnt er að því að hafa sem jafnast hlutfall kynja á sviðum, deildum, nefndum, 

ráðum og stjórnum, sem og í stjórnendastöðum. 

Stjórnendur og starfsfólk, óháð kyni, er hvatt til að afla sér aukinnar þekkingar. Starfsfólk hefur 

sambærilega möguleika til starfsþjálfunar, endurmenntunar og til að sækja námskeið sem haldin eru til 

að auka hæfni í starfi eða til undirbúnings öðrum störfum, þar sem það á við. Starfsfólk hefur jöfn 

tækifæri til að þróast í starfi, óháð kyni.  

Starfsfólki er gert kleift að samræma skyldur sínar gagnvart vinnu og fjölskyldu með sveigjanlegum 

vinnutíma, hlutastörfum, eða annarri vinnuhagræðingu, eftir því sem við verður komið og þörf er á. 

Feður jafnt sem mæður eru hvött til að nýta rétt sinn til fæðingarorlofs. Komið er til móts við óskir 

starfsfólks um sveigjanlega töku fæðingar- og foreldraorlofs þar sem því er við komið. Ennfremur skal 

auðvelda starfsfólki að koma aftur til starfa eftir fæðingar- eða foreldraorlof. 

Allt starfsfólk, óháð kyni, á rétt á því að komið sé fram við það af virðingu og að það sæti ekki einelti, 

kynbundinni eða kynferðislegri áreitni og ofbeldi. 

Tryggja framfylgir stefnu og aðgerðaráætlun gegn einelti, kynferðislegri og kynbundinni áreitni og 

ofbeldi. 2 

Starfsfólk getur leitað til ýmissa aðila innanhúss til að koma málum í réttan farveg. Mannauðsráðgjafi ber 

ábyrgð á úrlausn mála. Ef sýnt þykir að einelti, kynbundin og/eða kynferðisleg áreitni eða ofbeldi hafi átt 

sér stað er tekið á því með formlegum hætti og getur ferlið endað með brottvísun úr starfi. 

 

 

Útgáfudagur 25. mars 2021 

Síðast uppfært 25. mars 2021 

 

 

 

 

 

 

 

 

 

 

 

 

 

 

 

 

1 Sbr. lög nr. 86/2018 um jafna meðferð á vinnumarkaði 

2 Til samræmis við reglugerð nr. 1009/2015 um aðgerðir gegn einelti, kynferðislegri áreitni, kynbundinni áreitni og ofbeldi á 

vinnustöðum og 22. gr. laga nr. 10/2008 um jafna stöðu og jafnan rétt kvenna og karla. 


